12 junie 2005

derde sondag in koninkrykstyd

liturgiese voorstel

Fokusteks:
Matteus 6:24-34
Ander tekste: 

Genesis 18:1-15; Psalm 116; Romeine 5:6-11; Matteus 9:35-10:8 (9-23)
Die fokusteks is volgens die lectio continua-beginsel uit die Bergrede gekies.

Inleiding 

Geloof laat ons in God se goedheid rus. Die rus is egter nie passiewe niksdoen nie. Dit is ’n aktiewe vertroue op God, die Betroubare. Dit is die fokus van vandag se tekste. Let daarop dat dit logies by die vorige Sondag se belofte aansluit. Ons roeping tot geloof hou verband met God se wens om ons vir ander tot seën te laat wees. Die evangelie maak dit duidelik dat ons sorgelose vertroue in Hom nie losgemaak kan word van ons getuienis en gehoorsaamheid nie. 

GOD VERSAMEL ONS VOOR HOM

Aanvangswoord 

“God het ons hier voor Hom saamgebring”. 

Of:

Voorganger: 
God het ons (hier) voor Hom saamgebring in die Naam van Jesus, die Christus.

Gemeente: 
Aan Hom wat op die troon sit, behoort die lof en die eer.

Voorganger:
Mag sy Naam geheilig word.

Gemeente: 
Mag sy koninkryk kom.

Voorganger: 
Mag sy wil op aarde geskied soos in die hemel.

Gemeente:
Aan Hom behoort die heerlikheid en die krag tot in alle ewigheid. 

Uit:  Matteus 6; Openbaring 5:13

Seëngroet

Loflied 

Lied  202  “Prys Hom, die Hemelvors”/NSG 167 of 151

Diens van die water/Doopbediening en –herinnering

Lees Matteus 9:35-10. Dit word ingelui met ’n opmerking oor die vorige week se tema. Dit is wat God deur ons wil vermag. 

Na die Skriflesing vra die voorleser: “Hoe voel jy daaroor?” en gee ’n paar sekondes vir nadenke. “Reageer jy dalk soos Abraham en Sara?”

Lees Genesis 18:1-15.

Skuldbelydenis

Lied 247 “Heer wees ons genadig” – Kyrie, eleison/NSG 233

Vryspraak

“Met ons doop het God afwassing van ons sondes beloof – eens en vir altyd. Volkome. Hoor hoe beskryf Paulus God se genade dit in Romeine 5 …”

Lees Romeine 5:6-11.

Sing Lied 189; 206; 218; 228; 204 “Halleluja”.

Diens van die woord

Gebed vir die opening van die Woord

Psalm 119:17-24 word alleen of as deel van die gebed voorgelees.

Skriflesing

Matteus 6:24-34
Sang

Gepaste liedere na Skriflesing: 

Lied 500 “Gods dade is volmaak en goed” 

Lied 502 “Vol vertroue, vas en veilig”   

NSG 48  “Moet jy stry teen moeilikhede”/Lied  576 “. 

Kindertyd en preek

Laat kinders veldblomme en voëls op ’n flenniebord aanbring. Vir hulle sorg God. Vra dan wat kortkom. Plaas prente van mense by. 

Respons van die gemeente

Geloofsbelydenis

Dit kan op een van die volgende maniere gedoen word:

Die Apostoliese geloofsbelydenis of die Belydenis van Nicéa. Dit kan saam gelees of aangehoor word met bevestigende “amen”. 

Sing die belydenis (Lied 259, 260, 261/NSG 348.

Lied 477  “Hou Christus self sy kerk in stand”/NSG 185

Diens van die tafel

Die nagmaal, veral die nagmaalgebed, fokus op God se uitnodiging om Hom voluit te vertrou sodat ons effektief kan wees as sy getuies. Met die wegsending sal dit nogmaals beklemtoon word.

Gereedmaak van die tafel en offergawes

Nagmaalgebed

Die aanvangsgedeelte word soos volg verander:

Voorganger: 
Ons aanbid U, ewige Vader. 


U is ons Skepper.


U hou die werk van u hand in stand.

Gemeente: 
Ons vertrou U, Hemelvader.

Voorganger: 
Ons, nasate van Abraham, 


glo dat U ons uitverkies het om tot seën te wees.


wil as u verloste kinders. 


U ryk van vrede op aarde uitleef.

Gemeente: 
Ons sal u getrou dien, Here.

Voorganger: 
U, Jesus, het ons sonde kom dra. 


U vrede verbly ons.


U dood laat ons die toekoms met hoop benader.

Gemeente: 
Waar U lei, volg ons met vertroue, Here.

Instelling en gebruik

Voorbidding

Lofprysing

Sang

 Psalm 116:2 en 3

Uitsending

Verbintenis

Voorganger: 
Ons sal nie vir twee base tegelyk werk nie, 


daarom sal ons U nie afskeep nie.

Gemeente: 
Heer, wees ons genadig.

Voorganger: 
Ons sal ons ook nie bekommer oor ons lewe, 


oor wat ons moet eet of drink nie, 


of oor ons liggaam, 


oor wat ons moet aantrek nie. 

Gemeente: 
Heer, wees ons genadig.

Voorganger: 
Ons hemelse Vader weet dat ons dit alles nodig het,


daarom beywer ons ons allereers vir die koninkryk van God 


en vir die wil van God.

Gemeente:
Heer, wees ons genadig. Uit  Matteus 6:24-34

Sang

Lied 471  “Soek allereers die Koninkryk van God” 

Seën

 “Ek sal jou seën en jou iemand

van groot betekenis maak,

en jy sal tot ’n seën wees.

Ek sal seën wie jou seën.

In julle verbondenheid met Jesus Christus 

sal die volke van die aarde geseën wees.” Uit Genesis 12:1-2 

Gemeente: Amen

PREEKSTUDIE – MATTEUS 6:24-34

Teks

Dié teks kom nie voor in die reeks "Preaching the Revised Common Lectionary" nie, alhoewel omtrent die hele Bergrede in Jaar A van die RCL hanteer word, en wel gedurende Epifanietyd. Müller (WtL II/5) behandel dit as deel van die reeks: "Riglyne vir prediking oor die Bergrede". Vir 'n volledige inleiding oor die Bergrede word verwys na die drie artikels wat in laasgenoemde bundel verskyn.

Een van die sentrale fokuspunte van dié perikoop hou verband met die imperatief in vers 25 mé merinmnate wat van die werkwoord merimnao afkomstig is, “moenie julle bekommer nie”, “moenie julle kwel nie” (OAV), wat ook in vers 27, 28, 31 en 34 herhaal word. Die vraag is, wat wou Matteus hiermee sê? 

Volgens Boring kan ons dit nie los sien van vers 24 nie. Daarin gaan dit oor die onmoontlikheid om vir twee base gelyk te werk, met die gevolgtrekking dat God en Mammon nie gelyk gedien kan word nie. Dit is duidelik dat dié waarskuwing nie net aan ryk mense is nie, wat arrogant kan raak as gevolg van hul rykdom, maar ook aan arm mense wat dit wat hulle nie het nie, maklik kan verafgod.

Die agtergrond van dié opdrag kom vanuit die wysheidstradisie en is gebaseer op die “common sense”-appèl om die regte God te aanbid. Hier word dit egter verder gekoppel aan die koninkryk of die heerskappy van God.

 Die uitdaging om werklik op die voorsienigheid van God te vertrou, sluit nie uit dat ons moet werk en eiendom besit nie. Die woorde word immers gerig aan mense wat daagliks hul bestaan maak uit saai en oes, bymekaar maak in skure, wat spin en weef, maar wat geroep word om te verstaan dat hulle lewe nie in die eerste plek op dié dinge gegrond word nie. Hulle word met ander woorde nie geroep om lelies, of voëls te word nie, maar om God se voorsienigheid vir die ganse skepping raak te sien, wat die voëls, die lelies, maar ook die mens insluit.

'n Verdere begrip wat meer duidelikheid verdien, is die opdrag "beywer julle allereers vir die koninkryk van God" (33). Dié uitdrukking het verskillende interpretasiemoontlikhede. Matteus voeg egter iets by, wat die gebruik 'n spesifieke fokus gee. Hy skryf: "beywer julle allereers vir die koninkryk van God en vir die wil van God". Die wil van God sou ons ook kon vertaal met die geregtigheid van God (OAV). Daarmee wou Matteus die geregtigheid van God in verband bring met die komende eskatologiese koninkryk en die gedagte van vertroue in die Vader se voorsienige sorg.

Laasgenoemde staan ook nie los van die dissipels se eie verantwoordelikheid om toe te sien dat God se wil geskied nie. Die opdrag om dus eers die koninkryk van God te soek, moet nie chronologies gesien word nie, wat sou beteken dat die dissipels vry is om op die materiële te konsentreer nadat hulle aan die soeke na die koninkryk aandag gegee het nie, maar dat hulle bo alles eers die koninkryk moet soek. As dissipels van die Here Jesus het ons dus slegs een prioriteit: God se koninkryk en wil. Dit is ook belangrik om die betekenis van die woord “koninkryk” hier reg te verstaan. Dit gaan naamlik nie om `n statiese geografiese plek nie, maar om die heerskappy, die regering, van God.

Konteks

Müller wys daarop dat dit 'n groot waagstuk is om oor die teks te preek. Hy stel dit so: "Die gevaar is inderdaad groot om die tande van hierdie teks te trek deur allerlei homiletiese aanpassings te maak waarin die radikaal-eskatologiese boodskap wat om gehoorsaamheid vra, versoen word met die lewenstyl van 'n burgerlike Christendom.” Laasgenoemde het volgens hom op drie maniere in die preekgeskiedenis plaasgevind.

Die asketiese aanpassing: Waar aangesluit word by die vroeg-Christelike omsetting van die eskatologiese in die asketiese. Om volmaak te wees, beteken om jou nie te bekommer nie. Ons vind die aanpassing waar die wensdroom ontstaan van ’n idilliese wêreld sonder arbeid en sonder sorge.

Die eksistensiaal-apologetiese aanpassing: Waar begin word met die stelling dat kommer en sorg tot die bestaan van die mens behoort en daarom moet dit as stimulant tot selfverwesenliking dien. In die angstige soeke na sekerheid word die angs van die mens oorwin. Arbeid is in dié sin voorsorg en van wesenlike belang vir die sekuriteitsoekende mens.

Die soteriologiese aanpassing: Waar verkeerdelik tot die slotsom gekom word dat die bedoeling van die gedeelte is om mense van hulle sonde te oortuig. Daarom is dit belangrik om die imperatiewe van die gedeelte vanuit die koms van die koninkryk, evangelies te verstaan – nie wetties nie. Die gevaar van 'n piëtistiese versmalling is ook daar dat die soeke na die koninkryk van God net as 'n soeke na "saligheid" geïnterpreteer word – dikwels dan teenoor 'n betrokkenheid by veral die sosiale eise van geregtigheid.

Preekvoorstel

Vrees en angs is in ons bloed …

Geleerdes wys daarop dat vrees en angs deel is van ons bloed, en dat niemand van ons, ook nie Christen-gelowiges, daarvan vry is nie. Daarom word angs of vrees beskryf as 'n ongemaklike emosie wat ons deur een of ander eksterne of interne gebeure as 'n bedreiging vir ons lewens beleef.

Angs of vrees kan ook 'n positiewe gevolg in ons lewens hê. Daarom dat 'n jong mens wat angstig is oor die eksamen harder begin werk om die eksamen deur te kom. Maar in die meeste gevalle het angs 'n verlammende uitwerking op mense. As jy bang is vir iets verloor jy maklik perspektief, raak jy emosioneel en tree jy nie normaal op nie. Dokters leer ons dat angs en vrees 'n toename van adrenalien in ons bloed veroorsaak en dit ontlok weer 'n veg of vlug reaksie by ons.

VSA en Irak

'n Klassieke voorbeeld van so 'n veg-reaksie was die manier waarop die mense in die VSA op die gebeure van 11 September 2001 gereageer het. Die veg-reaksie van president Bush het in die oorlog in Irak onnodige bloedverlies tot gevolg gehad en daartoe bygedra dat die wêreld hul rug op hom begin keer het.

Maar ook in ons eie lewens ken ons dit. Vrees vir die onbekende veroorsaak dikwels dat ons nie tot aksie kan oorgaan nie, dan begin ons uitstel en van uitstel kom afstel en uiteindelik is ons baie teleurgesteld dat ons so lam en besluiteloos was.

Angs oor die binnekring

As pa van twee kinders, 'n man vir my vrou, en lid van 'n kleinerige familie is daar min ander dinge wat vir my so na aan die hart lê as my verhouding met hierdie betekenisvolle binnekring in my lewe. Daarom, wanneer jou vrou iets oorkom, daar iets met jou kinders gebeur, jou broer sonder werk sit, jou ma ewe skielik alleen is na jou pa se dood … raak 'n mens angstig. Dit kan nie anders nie. Ons almal soek sekuriteit en wil graag sien dat hulle wat die Here aan jou toevertrou het, veilig is en goed versorg word.

Skokkende woorde

Ek is oortuig daarvan dat die meeste mense die vrees en bekommernis oor ons naaste naaste deel.  Daarom skok dit 'n mens as jy hoor dat die Here Jesus sê: "Moet julle nie bekommer oor julle lewe nie …" en dan gaan dit nie eers oor ander mense nie. Nee, dit gaan oor goed wat baie naby aan jou lyf is – jou eie lewe, wat jy moet eet en aantrek – laat staan nog die ander mense vir wie jy moet sorg. Dit is interessant dat die Griekse woord wat hier gebruik word, eintlik beter met angs of vrees vertaal sou kon word. Die OAV het gesê "moenie julle kwel nie …"

Hierdie woorde van Jesus skok ons. Dit is asof ons vir die Here Jesus wil sê, behalwe dat dit onmoontlik is om nie oor die dinge angstig te raak nie, was dit vir Hom dalk makliker omdat Hy nie 'n vrou en kinders gehad het nie. Hy was immers 'n rondreisende rabbi wat op die gasvryheid van ander mense staatgemaak het. Daarom is dit maklik vir Jesus om so iets te sê. Maar voordat ons te veel kritiek uitspreek, is dit dalk die moeite werd om vir onsself te vra: Wat bedoel Jesus as Hy sê dat ons nie bekommerd moet wees nie?

Wat word bedoel met "moenie angstig of bekommerd wees nie"?

Om dít te verstaan moet ons begin by die sentrale boodskap van die gedeelte. Anders gestel, as Jesus van ons verwag om nie bekommerd te wees nie, wat stel Hy voor moet ons dan wel doen? Die antwoord vind ons in vers 33: "Nee, beywer julle allereers vir die koninkryk van God en vir die wil van God, dan sal Hy julle ook al hierdie ander dinge gee." Die OAV het gesê vir die "geregtigheid" van God. Dit is die sentrale saak waaroor dit in die lewe van 'n gelowige gaan. Maar om te verduidelik hoe die soeke na die koninkryk van God in die lewe van die gelowige werksaam is, gebruik Jesus drie argumente:

Kyk na die wilde voëls…

In die eerste argument gaan dit oor ons bekommernisse. Kommer oor die basiese dinge in die lewe soos eet en aantrek. Hierdie dinge, sê Jesus, kan die mens se aandag so vasvang dat dit al ons tyd opeis. Daarom vra Jesus dat ons moet let op die voëls en die lelies wat uit die sorgsame hand van God leef. Hulle is nie belas met saai en oes soos wat met die mens die geval is nie.

Wat nou belangrik is om te verstaan, is dat Jesus nie hierdie beelde uit die natuur gebruik bloot as 'n "natuurlessie" nie. Die gedeelte roep ons met ander woorde nie op om soos die voëls en die lelies te word nie. Nee, Jesus vra van ons om na hulle te kyk en te verstaan dat dit nie nodig is om ons te bekommer nie. As mense saai en oes ons, maar ons kan dit of in vrees en kommer doen, of in geloof en met die wete dat die Vader weet wat ons nodig het. Die punt is duidelik – God se sorg moet nie deur ons eie sorge verduister word nie. God regeer!  Dit is die betekenis van die koninkryk.

Wie van julle kan deur hom te bekommer…?

Die tweede argument beweeg van die skepping na die mens se lewe toe. Ons kommer, sê Jesus, is nie net onnodig nie, maar ook onsinnig. Kommer kan nie ons lewens verleng nie. Kyk ons na vers 30, kom ons agter dat die mens se lewe ook nie so baie werd is as wat ons dink nie. Dit is maar soos die gras van die veld wat vandag nog daar is en môre verbrand dit.

Kleingelowiges

Jesus se derde argument is as 't ware 'n konklusie met 'n godsdienstige basis. Want Jesus maak dit duidelik wie hom/haar voortdurend só bekommer, is 'n kleingelowige. Dié bekommernis is dus nie net dwaas en kortsigtig nie, dit is ook die duidelike vrug van iemand wat 'n gebrek aan geloof het. Interessant dat dit hier nie soseer gaan oor 'n gebrek aan geloofskennis nie, maar aan geloofsvertroue. Daarom sê Jesus mag ons en sy dissipels, nie wees soos die ongelowiges wat so begaan is oor hierdie tydelike dinge dat dié dinge vir hulle die doel van hulle bestaan raak nie. 

Prioriteite

Ons keer terug na die vraag: Waaroor gaan dit dan? Dit gaan oor die primêre doelwitte van ons lewens, dit wat ons roeping en identiteit bepaal. Hierdie sekondêre doelwitte, waarvan ons verhouding met ons familie een is, sal God vir ons voorsien. Dit gaan dus oor prioriteite. En dit is duidelik dat dit slegs deur geloof is wat ons dié prioriteite kan regkry. Dit gaan oor die dinge waarop ons ons kragte en energie in die eerste plek fokus. 

Die teks is dus nie maar 'n algemene waarskuwing dat ons ons nie moet bekommer al oor die aardse tydelike dinge nie, waaronder ons gesin en familie. Nee, dit gaan daaroor dat ons ons nie hoef te bekommer nie, omdat die koninkryk van God reeds 'n werklikheid is. Dit gaan dus oor 'n oproep om die klem/fokus op die regte plek te plaas.

Daarmee ontken Jesus ook nie dat daar nie inderdaad van tyd tot tyd by ons kommer oor laasgenoemde kan bestaan nie. Die probleme bestaan en ons moet dit hanteer wanneer dit op ons pad kom. Maar dan hanteer ons dit vanuit die positiewe situasie van ons geloof, en nie vanuit ons angs en onsekerheid nie.

'n Goeie voorbeeld

Ek wil 'n voorbeeld gebruik van iemand wat nie alleen op ons elkeen se lewe 'n groot invloed uitgeoefen het oor die afgelope 10 jaar nie, maar wat die oproep van Jesus goed verstaan het. Dit is naamlik die lewe en voorbeeld van oudpresident Nelson Mandela. In twee publikasies wat ek onlangs gelees het, het ek net weer diep onder die indruk gekom van die enorme invloed wat hierdie persoon op ons land se geskiedenis gehad het. Wat vir my duidelik is, hy het 'n groter doel nagestreef. Dalk nie in soveel woorde dat die koninkryk van God moes kom nie, maar gewis die tweede deel daarvan; dat geregtigheid moet geskied, dat God alle mense geskape het en vir almal lief is, dat dit vir ons almal 'n plek op aarde is.

Met hierdie groter doel voor oë, met hierdie eerste prioriteit was dit moontlik om baie struikelblokke te oorkom. Wie van ons sou bereid wees om 27 jaar in 'n tronk daarvoor te sit? In sy outobiografie vertel hy hoeveel keer die veiligheidspolisie hom alleen gelaat het, hoe vryheid gewink het … maar telkens het hy besef, die oomblik as ek hieraan toegee, verloor ek fokus op dit waarvoor ek al die jare al die opofferings gemaak het.

Die gaping

Jesus se aanmoediging en oudpresident Mandela se praktiese voorbeeld help dus om te verstaan wat die gaping tussen die ideaal en die werklikheid is. Ook wanneer ons saamdink oor wat dit beteken om familie van God te wees. Anders gestel, wanneer ons as gehoorsame familie van God wil leef, moet ons nie begin om alle aandag op die familie te fokus nie, maar op God, sy koninkryk en sy wil. Wie wil sien dat sy of haar familie versorg word …, moet begin deur in geloof op God se sorg te fokus en in daardie wete te berus.

Dit beteken ook dat die koninkryk gesoek moet word en dat ons ons daarvoor moet beywer. Dit vra konsentrasie, 'n nuwe oriëntasie, 'n nuwe gerigtheid, naamlik op God se toekoms.

Met nuwe fokus …

Wanneer ons met dié fokus werk, en weet watter prioriteit ons gesin en familie in ons lewens het, in die lig van God se koninkryk, raak 'n paar ander goed ook moontlik. Eerstens, kan ons regtig berus in die wete dat God ons Vader is wat elkeen van ons behoeftes ken, en daarvoor sal sorg. Dalk nie altyd presies soos ons dit graag wil hê nie, maar nou het ons mos uit ondervinding ook al geleer dat nie alles wat ons graag wil hê, altyd die beste vir ons is nie. Tweedens is dit so dat, wanneer ons die koninkryk eerste stel, ons ook wyer kan praat oor wat ons onder familie verstaan. In dié verband is dit interessant om te kyk hoe Jesus self oor familie-wees gedink en gepraat het. Aan die een kant het Jesus die belang van die familie onderstreep, Hy het immers gereeld saam met sy familie die feeste bygewoon.

'n Oop familie

Maar dan is dit ook so wanneer die dissipels by geleentheid vir Jesus daarop wys dat sy moeder en sy broers Hom wil sien, dan wys Jesus vir hulle daarop dat dit nie sy familie is nie, maar almal wat die wil van sy Vader doen. Op dié manier maak Jesus van familie 'n oop sisteem waarin ook die bywoner, die vreemdeling, die wees en die weduwee 'n ereplek kry. Jesus oorskry dus die tradisionele grense van die familie en gee 'n veel wyer definisie van dié verband.

Verder is dit so dat wanneer ons die koninkryk eerste stel, ons ook die krag en perspektief kry om die nodige aandag aan ons eie verhoudings binne familieverband te gee. Dan besef ons opnuut hoe kosbaar dié verhoudings is en werk ons ook daaraan om dié verhoudings in stand te hou. Dan beplan ons ook dinge wat ons kan help om ons familiebande te verstewig. Ons almal weet watter geweldige ondersteuningstruktuur ons familie vir ons in tye van krisis en nood is.

Met hoop ...

Laastens werk ons ook vanuit die belofte dat wie in geloof die koninkryk van God eerste stel, met dié hoop en verwagting leef dat môre anders en beter kan lyk as vandag. Hoekom? Omdat God reeds vir ons daar wag. God kom ons vanuit die toekoms tegemoet selfs al is my familiebande op dié stadium erg versteur.

Kom ons leef vanuit dié verwagting dat die God wat vir die ganse skepping sorg, vir ons oneindig lief is, ons angs en vrese ken en dat ons Hom werklik ernstig kan neem wanneer Hy vir ons sê: "Julle moet julle dus nie bekommer nie …".

